
        
            
                
            
        

    
	ШИРБАЗАРЫН СОДНОМДОРЖ

	 

	БААТАРЛАГ ТЭМЦЭЛ

	“Монголын зохиолчдын эвлэл”  Улаанбаатар хотноо 1997 онд эрхлэн хэвлүүлсэн “МОНГОЛЫН УРАН ЗОХИОЛЫН ДЭЭЖИС XXIX боть” номоос авч 

	Цогт охин тэнгэр сангийн захиалгаар Цагаан бамбарууш хэвлэлийн газарт 2020 онд газарт цахим хэлбэрт хөрвүүлэв.

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Гайхамшигт дэвшил

	Намрын хонгор салхи алгуурхан үлээж, өвсөн толгой шарлан гандаж, найган ганхахад, Хан өндрийн ой ногоорон, шарлан алаглан, адуун сүрэг алсад бэлчээрлэн сөл хөөж, адуучин залуу загал шарга үрээнд задгай шар ширэн гөлөмтэй жанжин чойр эмээл тохож, баруун гараараа жолоо атгаж, зүүн гараараа чихдэж мордоход ардаг тарган загал үрээ адууны зүг тэмүүлэн, анх сургаж буй тул агсран цовхчиж, үргэж, зогтусан, үсэрч дэвхрэн булгихад залуу хөвүүн чанга сууж, ташуур тас няс байлган, догшин загалыг номхруулан, сургаж ахуйд айл аймгийн хүмүүс адуучин залууг магтан гайхацгаав.

	Залуу хөвгүүний нэр Сандаг. Нуруу өндөр, царай хөрслөг бор, нас хорин гурав. Баруун хотын зүүн гэр, бүрээс хуучивтар, хана тав. Хэв янзаар эвтэйхэн. Сандагийн гэрийн баруун талд банзан хашаа зургаан хавирга. Зуу шахам хонь, ямаа багтмаар. Зүүнтээ нь модон тэрэгнүүд угсарч, тэргүүн тэрэгнээ хуучин чингэлэг ачаастай. Гэрийн дотор буурал гэзэг, даалимбан дээлтэй хар хүн. Нас тавь. Сандагийн эцэг. Нэр Бат, царай шаравтар, үг хэл ширүүн түргэн. Урд энгэр нь урагдаж, сааль сүү болсон, хуучин Хөх даалимбан дээлтэй хөгшин эхнэр. Нэр Эрэгжид. Нас дөчин хоёр. Сандагийн ээж. Шинэхэн улаан даалимбан тэрлэгтэй, бүдүүн цууямбуу бүс ороосон өндөрхөн нарийн нуруутай, дугараг бор царайтай охин. Нэр Чимэг. Сандагийн төрсөн дүү. Гэрийн хэрэглэл гэвэл гурван хар авдар. Түүний дээр бяцхан бор шуудайтай ааруул, ээзгий. Хойморт хуучин хүрэн ширээн дээр утаа болсон бурхан. Өмнө нь өрсөн тахил, зэв болсон цөгцтэй. Зүүнтээгүүр нь навтгар ор, дэр. Хананд цахиур буу өлгөөтэй. Сандаг хүний ганц хөвгүүн. Эрх танхи өссөн. Элдэвт сэргэлэн хурц. Ийм нэгэн гавшгай залуу бөлгөө.

	Нэгэн өдөр цэрэг татах чимээ сонсож, залуугийн үүрэг, засгийн заавар гэж баярлан, хэдийд татах бод гэхээс өдрийн бодол шөнийн зүүд болон, эцэг эхдээ энэ учраа хэлэв. Эцэг Бат ийн хэлэв:

	— За яах вэ, төрийн алба, залуу насны эрх, идэрчүүдийн ээлж тул эрхгүй явах болжээ гэв. Эх Эрэгжид энэ үгийг сонсоод, хангинаж гарав. Ардаа гачигдалтай, ардын хөрөнгө, албаны малыг харах хүн үгүй. Өвчин эмгэгт баригдсан эрүү өвдөг нийлсэн өвгөн эмгэн хоёртой гэж чөлөө гуйхгүй юу! Энэ төрд байтугай, эзний албанд ээлжтэй халаатай эртний үг. Хэрэв явах юм бол ээжийн үгэнд ор. Эрдэм ном сурах гэж элдвийн юманд битгий орооцолд. Аав ээждээ ирэхгүй болох магадгүй. Алсын албанд явсан хүн ар гэртээ ирэх ёсгүй гэнэ гэж Аграмба багш айлдаж байсан гэв. Сандаг инээмсэглэн урьхнаар өгүүлрүүн:

	— Ээжээ та эндүүрч байна. Сурваас эх эцэг та нарт  хэрэгтэй шүү. Явсан ч удахгүй аав ээждээ эргэж ирнэ гэв. Энэ мэт харилцан ярилцсаар нэлээд цаг өнгөрчээ.

	Гэтэл нохой хуцаж, морин туурайн төвөргөөн сонстож, нэгэн Хүн ирэв. Мухар ханцуйтай орос чисчүү дээл, савхин гутал өмсөж, ваадан бүсэлсэн залуухан хар хүү тэр бээр мэндийг мэдэлцсэний дараа:

	— Батын Сандаг мөн үү? Цэрэгт татах гэж явна. Одоо хамт явъя гэв. Сандаг мөн гээд баярласандаа бахархан сандарч, бага сага юм төхөөрөмжлөхөөр хиртэй хиргүй хэдэн хөнгөн хувцас, ааруул хурууд богцлов. Аав нь арав гаруй төгрөг өгч, эцэг эх нь хайрын нулимс мэлтгэнүүлэн унагаж, хөвгүүнээ дахин үнсэж, төрийн албанд төвшин сайн яваарай! гэж идэр хөвгүүнийхээ эрүүл мэндийг хүсэн ерөөж, эцэг эхийн элбэрэл журмыг үзүүлэн, хөвгүүний явах зүг сүү дээж сацал өргөж, үдэж мордуулан, нулимсаа арчин хоцров.

	Сандаг нөгөө хар хүүтэй ханилан явж, сумын захиргаан, дээр очиж, залуу танилуудтайгаа уулзаж, улаан булангаар сонирхон орж, даам тавин наадаж, тэр шөнө тэндээ хонож, үүрээр босон, өглөө эртлэн мордов. Сандагт туг бариулсанд сайхан санагдаж, улам баяр болон «Улаан туг» дуу аялцгаан, өмнө зүг аймаг чиглэн одов. Зуур хонож ороод, тусгайлан зассан цагаан байшинд буудаллаж, баахан амарч аваад, орой халуун усанд угааж, тэр өдрөө чингэж өнгөрөөд, маргааш нь комисс дуудах болов. Сандаг хэдэн хүний дараа дуудагдав. Доктор биеийг нь нэлээд үзэж, баруун хөлийг нь барилан их л ажиглав.

	Сандаг урьд мориноос унаж гэмтсэн нь мэдэгдэж, бие тэнцэхгүй болох бий гэж хардана. Тэгтэл доктор хэлмэрчээр дамжуулан: 

	— Хөл бороотой. Цэргийн албанд тэнцэхгүй гэв. Сандаг гашуудан гутарч, заавал явна гэж комиссын даргад хэлэв. Сайн дураар явах болбоос болно гэхэд баярлан, маргааш нь машинаар гарав. Хүн болсоор машин хэрэглэж үзээгүй учир хурдан сайхныг хэлэх үү. Салхигүй атал сэрүү татан, сэнгэнэж, газар дэлхий баруунаа зөрж өнгөрөх мэт зэрэглээд, улаан тоос татуулан, урьд ёсоор «Улаан Туг»-ийг эгшиглэн аялж явсаар хот оров.

	Улаанбаатар гэж уужим хөндийд цэнхэртсэн их хот зах хязгааргүй мэт харагдав. Хотноо хүрээд, дивизийн тэргүүн хороо гэгч том улаан байшинд орвол нэгэн дарга ирж, цэрэг хувцас зэвсэг хэрэглэгдэхүүнийг өгөхүйд Сандагийн санаа сая ханаж, ижилхэн ижилхэн хувцас, идэрхэн идэрхэн нөхөдтэй ханилан хүмүүжиж удалгүй бичиг сурч, гаргах болж, гэртээ захидал бичиж эхлэв. Гэтэл хэдэн сарын сүүлээр хагас жилийн шалгалт болов. Сандаг сайн гэгдэж, хичээл бүхэнд тэргүүлэн сайшаагдаж, ханын сонин тэргүүтэнд бичигдэж, эвлэлийн гишүүнд элсэж, дараагийн хавар бага даргын тушаал хүлээж, гурав дахь жилдээ салааны даргаар дэвшиж, байлдааны бэлтгэлийг сайн суралцсан гэж бага гарын брауникаар шагнагдав.

	Тэр жил нэгэн таних айлын хүүхэнтэй ханилан суужээ. Тэр хүүхэн нас хорь, царай үзэсгэлэнтэй ажгуу. Түдэлгүй жирэмсэн болж, 21 (1931) онд бүстэй хүүхэд гарчээ. Улс төрийн хувиар хүмүүжиж, гэр бүлийн талаар бэхжилийг олсон шинэхэн айл болжээ, Эцэг эхтэйгээ тасралтгүй харилцаатай байсан бөгөөд 22 (1932) оны эхээр эцгээсээ нэгэн захидал авчээ. Түүнд дурдсан нь «Эцгийн минь бие өвчин хүрч, хүнд зовуурьтай байна. Амьдадаа хайртай хөвгүүнээ үзээсэй. Эргэж ирнэ үү» гэжээ.

	Сандаг захидлыг үзээд хоромхон зуур царай хувьсхийж, эцэгтээ санаа зовж, амьдад нь уулзахыг хүсэж, харьяат дарга нарт учир явдлаа тоочин түр чөлөө гуйж, нэгэн сарын хугацаа олгоход нь баярлаад, бага сага зүйлийг төхөөрч, эхнэр хүүхдээ дагуулан тээхийн машинаар явж аймагтаа очвол замын зардал зэргийг өгч, Тариатад эсэргүү хөдөлгөөн гарсныг хэлж, болгоомжтой явахыг захив. Хоёр тарган морь хөлслөн унаж нутаг зүглэн одов.

	Юу болохыг дараа бүлэгт үзтүгэй.

	 

	Харанхуйгаас хагацав

	Хаврын урьхан хонгор салхин сэм үлээн, хангай нутаг ногоорон, гол горхи хоожигнон хүрхрэн угалзлан урсаад, өдөр урт, цэлмэг дулаахан. Шинэхэн жигдэрсэн хөх ногооны соёо үзэгдэн, жигтэй сайхан үнэр хамхлан, өвөөлж яруухан эгшиглэн, Сандагийн өсөж төрсөн нутгийн байгалийн гайхамшиг үнэхээр баясгалантай угтжээ. Явсаар тэр өдөртөө оройтож зуур хонож өглөө эртлэн  морджээ. Өдрийн байдал өчигдрийнхөөс өөрцгүй, алс холын эрхээр буюу ойрдоо морь унаагүйгээс агсагдаж алжаан ядрах боловч алсаас зорьж, аав ээжийгээ хүссэн сэтгэл харилтгүй тул тэвчин хатуужиж явав. Наран оройтон, баруунаа хэлбийлээ. Замд тохиолдох нэгэн айлд буувал хуучин танил хууз Дамдиных аж. Амар мэндийг солилцож, цай идээ базааж, гэрээ сураглавал арван тав орчим модны зайтай Цагаан толгой гэдэг газар бий гэхүйеэ гэрийнхнийхээ мэнд, нутаг ойрд баярлаж, цааш яаран явав. Удалгүй наран шингэх шахамдаж, уулын толгой шүүрэн завдаж, үүл хуралдан нүүж, тэнгэр бүрхэх шинж орж улам яаран өмнөд бяцхан гүвээ дээр гарвал гэрийн бараа тэртээ харагджээ. Нүд алдалгүй ширтэн, аав ээжийг санах хүүгийн сэтгэлийн жолоо алдран тэмүүлж, мориндоо ташуур өгөн шогшуулав. Гэтэл морин төвөргөөн сонстох шиг болсон нь баруун жалганаас хэсэг морьтон ирээд, амар мэнд ч үгүй, улай үзсэн элээ адил бие биесээс өрсөлдөн «улааны нохой» гэж баривчлан аваад, алах уу, аваачих уу гэлцэж, Сандагийн цулбуурыг тайлж, гарыг ард нь хүлж, нэг нь хөтлөөд, Балжидыг хүүхэд дүүрсэн болохоор нь арай хүлсэнгүй бололтой сул хөтлөв. Эднийг ажиглавал, лам нар нийлсэн хорь орчим хүн цөм царай хар, аяншиж харшсан холын улс бололтой. Хүн бүр мөрөндөө төвд үсэгтэй цагаан даавуу хаджээ. Чухам аль нутгийнх болох нь үг хэлний аялгаар лав Тариатынх ажгуу. Хаа хүрэхийг мэдэхгүй. Баруун тийш явна. Сандаг гэрийн барааг нүд цавчилгүй ширтэн ширтсээр. Наран нэгэнт шингэж үдшийн бүрий болохуйяа бараа тасрав.

	Сандаг ядарч зүдэрсний дээр хүлэгтээ тарчилж, өвчлөн, аав ээжтэйгээ уулзах ч байтугай, аюулт дайсантай учирсандаа уйтгарлан шанална. Тэдний яриаг сонсвол ер тэсэшгүй муухай харгис зэрлэг үгс хэлэлцэх бөгөөд нэг нь их л найр хөөр болсон мэтээр: «Хүний амь зүрхэндээ юм байна. Өчигдрийн өнөөх халимагт хар хүүгийн зүрхийг сугалахад алган дээр тогтохгүй догдлон бөмбөрсөөр нэлээд удаж хөдөлгөөнгүй болов» гээд хэ хэ, ха ха хөхрөлдөв.

	Эд нар явсаар Чулуутын голоос баруун тийш Тариатын нутгийн сав дээр хүрсэн аж. Тэртээх өндөр уулын, өмнөд хормойд задгай гал улалзаж, хүн олон яваа бололтой. Цаагуур наагуур нь юмс сүүтгэнэлдэнэ. Тэнд хүрвэл явган хүмүүс пүр пар гүйлдэн, амьсгаадаж ирээд:

	— Олз ихтэй юу? Хүн барив уу? Хоршоо талав уу? гэцгээв. Тэд олзыг олуулаа гэсэн үг вий. Гайгүй, маргааш яггүй ажиллана гээд Сандаг нарыг мориноос түлхэн буулгаж, жанжин лам нар дээр оруулна гэж гурван майхны дундхад аваачив. Үзвэл лам хар хоёр хүн. Урьд үл таних нь нас хөгшин, гэдэс бүдүүн, халзан толгойтой, шар царайтай лам. Нэр Түдэв дүвчин гэнэ. Нөгөө нь жанжин хуучин танил тайж Далхжав жинст малгай, цэнхэр чисчүү дээл өмсжээ. Сандагийг таньж, улааны оргодол гэж занан зүхэж, маргааш хэргийг тасална. Чандлан хорьж манасугай гэж тушаав. Сандагийг хэсэг хүлэгтэй хүмүүсийн зүүнээ тусгайлан суулгаж, хоёр хүн манав. Эхнэр Балжидыг нэгэн дор байлгасангүй. Өөр газар манажээ. Тэр шөнө тэнгэр бүрхэж, дараа нь хүйтэн салхи салхилав. Сандаг, Балжид нар хөвөнтэй дээлгүй учир туйлын их даарав. Эхнэрийн чичрэн дагжих, эрүү хавших, хүүхдийн уйлах нь салхины дор суусан Сандагт тодхон сонстож, өрөвдөн гашуудаж, элдвээр тарчлан нойргүй хоножээ. Өглөө үзвэл хүлэг нь чивчрэн чангарч маханд шигдэн, хамаг бие халуурчээ. Хурууны өндөг нь цэл хөхөрч чинэрч өвдөнө, Эсэргүү нарын цэрэг дал гаруй, буу зэвсэг ядмаг, хоёрын хир бирдаан, гучин хэдэн цахиур буутай, харин хүн бүр бүдүүн бороохой засжээ.

	Тэр өглөө Сандагийг байцааж хэргийг тасалсангүй хойш чиглэн явсаар нэр үл мэдэх нэг газар хоноглох болов. Анх баригдсан газраас даруй хоёр өртөө алслагджээ. Хойноос халуун бүгчим салхи үлээнэ. Сандагийн нүд хорсож, газар эрээлжлэн, гэдэс өлсөж ядран цангаж, хоолой хатаж шүлс дусал барагджээ.

	Сандагийн, нутгийн Очир гэдэг хүн харагдахад нь дуудвал тэр ирж сая таниад, харилцан бага сага ярилцаж, түүнээс гуйж аяга хар цай авчруулж, амны заваа гаргаж, хагасыг нь эхнэртээ өгч илгээж, түүнд ийн хэлэв.

	—Та миний эцгээс юун өөр. Би ч авралтгүй алагдах байх. Тэр хоёрын минь амийг хаацайлахыг хичээгээрэй гэв. Очир зөвшөөрөн хүлээж, үргэлжлүүлэн ярилцах гэтэл манаач нар үг хэлүүлэлгүй таслан хориглов.

	Удалгүй Сандаг байцаагдах болов. Жанжин Далхжав бас бус цэргүүд хамаагүй энд тэндээс элдвийг асууцгаав. Сандаг зориг шулуудан, эсэргүү нарт хэрхэвч бууж өгөхгүй гэж хариу эсэргүүцэн өчив. Жанжин:

	— Улаан цэрэг хэчнээн бэ?

	— Хэд ч атугай та нарыг дийлнэ. Монголын ард өөрийн улсын төлөө цэрэглэн мордох тул тоо тогтоож чадахгүй.

	— Чи Очирбатын төрийг дагах уу?

	— Ард хүн ардын мах идэх дургүй, тул би болон бүх ард түмэн дагахгүй.

	— Улаанбаатар устсаныг мэдэж байна үү?

	— Та нартай нийлж улсын нийслэлийг устсан гэж гүтгэж чадахгүй гэв. Жанжин Далхжав үхэж сөнөх үйл нь ирсэн этгээдийг алах хэрэгтэй. Өнөөдөр банздаж, дараагаар нь тарчилгаж ална гээд майхны зүг явав. Сандагийн дэргэд Түдэв дүвчин ирж,

	— Чи буруугаа хүлээж, бурхны номыг дага! Очирбатын, төрийг дагахгүй бол арван найман тамын ёроолд орж, амлашгүй зовлонг эдлэх ба энэ насандаа элдэв мууг үзэж үхнэ гэв. Сандаг хариу хэлэх зуур таван цэрэг ирж чирч гулдран аваачиж банздав. Удалгүй цус нэвчин, шороо тоос цардаж, мах язран урагдав. Эсэргүү нар өчүүхэн ч энэрэх сэтгэлгүй хялбалзан харцгааж, ханцуй шамлан шүд зууж, шүлс үсчүүлэн цохидог. Сандаг хорондоо ёололгүй, хүлцэн тэвчиж эрүүгийн хүндийг үзэвч эсэргүү нарт бууж өгсөнгүй.

	Сандаг шархандаа бие хүндэрч, өвчлөн босож чадахгүй өндөлзөн ойчно. Эсэргүү нар хоёр хөлөөс нь чирч зүүн гэрт аваачихуйд толгой нь газар чирэгдэж, чулуунд цохигдоно. Ийн аваачиж өрх бүтээлэгтэй харанхуй гэрт хорьж гаднаас нь цоожлов. Сандаг шархандаа халуурч, эхнэр хүүхэд, эцэг эхээ санагалзан уйтгарлаж шаналан суув. Шөнө болов. Хаврын шөнө хэдийгээр богино боловч зовлонгийн хүндийг эдэлсэн Сандагт урьд урьдаас урт удаан мэт санагдах авч харанхуй гэрт дөрөв хоног хоригдож, нар  салхи үзэлгүй, бив битүү хав харанхуй, дороос газрын чийг нэвтлэн муухай үнэр ханхална. Өдөрт хоёрхон удаа аяга ус өгнө. Туурганы цоорхойгоор гадагш шагайвал хавь ойроор гарсан хүн хамар амаа бөглөнө. Өлсөх цангах хязгааргүй. Хоолой хатаж, ам цангахуйд элгээ газар нааж хэвтэхүйд цангаа гарч амсхийх шиг болно. Эхнэр хүүхэд нь амьд бололтой, Хаяа харагдана. Хүүхэд уйлах сонстоно. Эсэргүү нар хүнийг эрүүдэх, алах нь тасралтгүй бөгөөд гаслант чимээ өдөр бүр долгилно. Буудалласан газрын баруунд өнгөрсөн өдөр хар мод сүүхийж, мөчир салаа бүхэнд нь ногоон шилмүүс сугсалзаад өндөрлөг сайхан аж. Түүний оройд хөхөө шувуу ирж, зугаалан бүжиглэж, урьхнаар эгшиглэн донгодох нь уйтгар төрүүлнэ. Өвгөн модны мөчир шилмүүс бүхэн нь зөөлөн салхинаа бүжиглэн наадаж, нарны зүг инээмсэглэн тэмүүлнэ. Өдөр бүр өндөр насалсан өвгөн хар модыг ширтэн хөхөөний бүжиглэхийг хүлээн хүсэн сууна. Гэтэл нэгэн өдөр өвгөн модны дэргэд хүмүүс бужигналдан, зарим, нь уйтгарласан байдалтай, зарим нь баяр хөөр найр цэнгэл болсон мэт тачигнатал инээлдэнэ. Настайчуул, эмэгтэйчүүд нүүрээ гараараа таглаж, толгой буруулж харагдана. Жанжин Далхжав ташаа тулан хээхэлзэж, ханцуй шамлаж, алах хэрэгтэй гэж хашхирна.

	Гэнэт тэд нар дундаасаа ярагдан зайчилж, өвгөн модыг холуурхан тойрох сацуу «Амь аварна уу» гэж хэд дахин зангирч бачуурсан нарийн эгшигт дуун сонстон, замхрахуйяа ширтэн харвал өвгөн хар мод ганхалзан, түүний мөчирт хоолойгоороо оосорлогдсон залуу хүний гар хөл сарвалзсаар түдэлгүй хөдлөхөө болив. Амнаас нь цагаан хөөс сахарна. Өвгөн модны мөчир бөхийж, гашуудсан мэт залуу хөвгүүний хүүрт татагдан ганхана.

	Сандаг хэзээ ингэж алуулах бол гэж бодно. Хөхөө донгодох сонстов. Өөдөө харвал өрх битүү. Хажуугийн нүх цоорхойгоор ширтэхүй өвгөн модны орой дээр эргэлдэж, буун завдахуйяа дүүжлүүлсэн залуугийн хүүр салхинд сарсалзахыг сая харж, хоромхон зуур зугтаан халин нисэж одов. Энэ нь тав дахь өдөр ажгуу. Наран ч оройтов. Манаач нар нэмэгдсэн бололтой. Хэд хэдэн хүн ярилцах нь:

	— Энэ хүнийг маргааш шарж алах гэнэ. Хүн болсоор хүн шарахыг үзээгүй юм сан. Одоо л үзэх нь. Манаа харуулаа ээлжлэн хийнэ гэж зөвлөлдөнө. Сандаг үүнийг сонсмогц эрхбиш арга зүйг олж оргож гарахаар шийдвэрлэн шөнийн бүрий болохыг хүлээнэ. Удалгүй тэнгэр бүрийж, хааяа нэг од үзэгдэн, хүмүүс унтав бололтой. Гагцхүү салхинд мол сэржигнэх, үхэр хивэх, морьд тургиж, ногоо шажигнатал зулгаах сонстоно, Шарх янгинавч оргохоор шийдэн, гэрээс гарах аргыг бодож байтал баруун талаар байсан хэсэг үхрийн нэг ирж гэр шүргэх далимаар гэрийг өргөж, хатавчинд байсан янгиаг ивж цондоглов. Тэгтэл манаач нар Хараал тавин нөгөө үхрийг зодож хөөв. Удалгүй манаач нар хаяа түшиж унтаад тачигнатал хурхирахуйд урьд бэлтгэсэн цондгоор сэмхэн шурган гартал манаачийн нэг нь том малгайгаа газар тавьсныг авч өмсөөд, морьдын зүг алхав. Ойролцоо очвол нэгэн хүний бараа харагдаад,

	— Юун хүн бэ гэв. Лав манаач байх гэж бодоод:

	— Яагаа вэ би байна. Энд сүйд болоод байна. Нөгөө Сандаг оргочхож. Эмээл морио буутайгаа өгнө үү гэв. үг дуугүй гүйцэтгэв. Сандагийн мордох сацуу эсэргүү нар морьтой явган үймэлдэн,

	— Сандаг гэж ярилцан: — Босоорой! Яваарай! гэлцэв. Сандаг тэдэнтэй зэрэгцэн хашхиралдаж газрын бартааг баримжаалан хойш явав. Харанхуй шугуй дотор ер чимээгүй. Нөгөө эсэргүү нар зүүн биеэр шуугилдана. Нэлээд явж байтал мод сүржигнэж хөлийн чимээ гарч; морьтой хэсэг хүнтэй гэнэт тулгарав. Нөгөөх чинь энэ биш үү гэлцээд тойрон бүслэв. Сандаг:

	—- Та нар олсонгүй юу? Бид энэ модон дундуур ажиж эрээд байна. 

	— Сайн эрье гэлцээд салж явав. Эсэргүү нар өдий төдийгөөр явж эрээд ололгүй буцав. Маргааш нь манаач нарыг байцаах болж, агтын манаач Майдар гэдгийг морь өгч, хөл залгуулан, буу өгч зэвсэглүүлсэн гэж загнав. Сандагийг манасан манаач Ямпил хэрэлдэв. Майдар уурлаж: Анхаарамжгүйдээ алдаж, адаг сүүлд нь намайг гүтгэж байна уу? Хилс гүтгэх газаргүй болов уу. Чиний малгай мөн байна билээ гэв. Ямпил сая, малгайгаа үгүйлэв.

	Дараа юу болохыг үзээрэй.

	 

	Төөрсөөр төрөлдөө

	Эхнэр Балжид нөхөр Сандагтаа шарж алах ял ногдуулсныг сонсоод харамсан гашуудахад хамт үхмээр санагдаж, амиа хорлохыг бодовч тэсвэрлэн хүлцэв. Амьдадаа нэг уулзах сан гэж учирлан уйлж гуйвч ер хэрэгсэх хүнгүйд хайрт нөхрөөс хагацах зовлонг эдлэн уртаар шүүрс алдаж уйтгарлана. Түдэлгүй шөнө болов. Огторгуй бүрхэг боловч бүгчимхэн дулаан бөгөөд сэтгэлд мянган гашуун, түмэн бэрх зовлон хөндөлдөж, амсхийх аргагүй байсан боловч урьд шөнө элдвийг бодож нойргүй хоносон тул өчүүхэн зуур нойрны эрхэнд автаж зүүрмэглэхүйеэ «Сандагийг өндөр модонд өлгөж, дор нь гал түлэхэд нь охилж амь гуйн хашхирав» Ингэж хар дарж зүүдлээд сэрмэгц манаач юу болов гэж зандран аашилна. Би үнэхээр зовж шаналсан, хөлс асгарч нүдэнд нулимс мэлмэрсэн байв. Бодвол Сандагийг алуулах нь гэж өдөр бодож байсныгаа зүүдэлснээ мэдэж алуулаагүй боловч алуулна байх гэж урьд адил уйтгарлахуйяа гэнэт «Сандаг алга» гэсэн үг сонстоход дэвхцэн баярлаж, арай дахиад зүүдлээгүй биз гэж нэг бодовч эсэргүү нар сандарч мэгдэн наана цаана болон орилолдож, эрэл сурал болцгооход нь лав оргосон аж. Битгий л баригдаасай. Юу болдог бол гэж ширтэн чагнахуйяа:

	— Оргодлыг олон хоног хорих хэрэггүй байсан. Одоо олдсонгүй. Өчигдрийн ярьснаар өнөөдөр өвчиж алсан ч болоосой! гэлцэнэ. Гэтэл үүр цайж өмнөд дөрөлж дээгүүр улаан наран мандахуйяа хаврын сайхан ургамал баясгалантайяа угтан мишээлцэнэ.

	Жанжин Далхжав Балжидыг боож алах тушаал өгөхөд хоёр цэрэг ирж, хүлгийг суллан, баруун тийш хөдлөв. Өндөр шон зоож үзүүрт нь бүдүүн олс гогцоолдон уяж, ханцуй шамласан хүмүүс дэргэд нь бэлхэн байна. Балжидын царай цав цагаан болж хувиран, тэвэрч явсан хүүхдээ газарт алдаж, ухаан алдран гэдрэг унаж, урт амьсгал татан шүүрсэнэ. Хүүхэд бархирна. Эсэргүү нар дув дуугүй баахан тойрцгоож зогсоно. Зарим нь нэлээд юм бодож, өрөвдсөн байдалтай толгойгоо тонгойлгоно. Гэтэл нөгөө Очир өвгөн тэргүүтэй хэдэн цэрэг:

	— Бид нар алин бүрий хүнийг ингэж алах вэ? Үүнийг тавья гэмэгц зарим нь

	— Жанжны тушаал заавал ална гэв. Гэвч арай алсангүй. Дор нь орхиод явцгаав. Балжид алгуурхан ухаан орж, нүд нээн харвал ойр орчинд хүнгүй. Хөл гар сул. Хүүхэд нь харин унтсан байжээ.

	Эсэргүү нар хоол цайгаа идэж ууж байгаа бололтой харагдана. Тэд нар өнөөх чинь босож байна. Харав уу, харав уу гэлцэхүйеэ Балжид амин газраар буудсангүй. Дутуу алжээ гэж бодоод бүх биеэ хөдөлгөж үзвэл гэмтээгүй аж. Эсэргүүгийн нэг настай хүн:

	— Чамайг алахаа больсон, дуртай газраа яв гэв. Үнэн худал алин нь ч атугай яваад үзье гэж бодоод, урьд ирсэн зүгийг баримжаалан алхав. Хэчнээн явавч газар хол тул яарсан сэтгэлийг үл гүйцнэ. Бяцхан ам өгсөж явсаар түүний эхэн дэх ойд оров. Хүн ярилцахаар нь эргэж харвал эсэргүүгийн цэргээс дөрвөн хүн ирээд инээлдэв. Ер нь нэг л учиртай аж. Нэг нь элдэв шалиг самуун үг хэлж асуув. Балжид хариу хэлэлгүй алхална. Гэнэт мориноос буун харайж, барьж авахад нь хариу ноцолдовч хүч үл хүрэлцэн ухаан алдав... Харин халиун хонгор үс нь зөөлөн салхинаа  намилзан, бүжиглэж, ургамлын сүрэг лүгээ зохицон наадна.

	Балчир өчүүхэн үр нь уйлан уйлсаар хоолой цуцаж, зөвхөн ам нь өмөлзөн хөдөлж шүүрс алдана. Балжид алгуурхан сэхэв.  Харанхуй ойд харах хайрлах хүнгүй... Арай чамай босож, алхлан өндөр хадны өвөрт сууж, хүүхдээ хуурайлан тэврэв. Цааш явсаар үдэш болж, ойр орчим айлын бараа харагдсангүй. Алс нохой хуцах чимээ сонстоно. Тэр зүг явав. Ер юу ч дайралдсангүй. Эзэнгүй хээр унтаж, маргааш нь нэг айлын бараа харж тэнд очвол настай хар хүн эхнэр хоёр. Ганц гэр. Хөрөнгө ядуу бөгөөд зан ааш сайнтай. Хар хүний нь нэрийг Даваа гэнэ. Сандагийн эцгийг сураглавал танихгүй гэх бөгөөд тэдний гэрт гал тогооны ажил хийж, хэдэн хонийг нь хариулан, өөрийн нь хүүхдээс өөрцгүй ижилдэн дасалцаж арав гаруй хонов. Нэг өдөр улаан цэргийн Баярын отряд гэж өдий төдий цэрэг хуарагнан буужээ. Хөвсгөл орно гэнэ. Тэдэнд Балжид учир явдлаа тоочих ба Сандагийг тэдэнтэй нийлсэн байх вий гэж бодсон нь сураггүй. Түүний гэрийг сураглан олох аргагүй. Орон нутгийн ардууд оргож дүрвэсэн аж. Тэдэнтэй хамт явахаар шийдэж отрядын ангид ажилд оров. Гал тогооны ажлаас хийлцэнэ.

	Сандагийг эдэнтэй лав нийлэх ёстой байсан. Амьд уу, үхсэн үү гэж санана. Цэрэнтэй хамт явсаар арав гаруй хонов. Энэхүү отрядад хөдөөгийн бололтой буурал гэзэгтэй нэг өвгөн хар хүн хамт явж, өдөр бүр толгойн сэргийлэхэд газарчилна. Монгол тэрлэгийн дээр тос хир болсон хуучин шинель давхарлан өмсөж явна. Ажилд маш идэвхтэй, хөнгөн гавшгай, юмны түрүүн гүйнэ. Цэргүүд түүнд нэн сайн. Цөм аав гэж дуудна. Балжид жинхэнэ нэрийг нь мэдэхгүй учир тэднийг дуурайн өвгөн аав гэж дуудна. Тэр өвгөнтэй нэлээд дасав. Нэг өдөр хоол болохыг хүлээх завсар Балжид хамаг учраа ярив. Өвгөний царай өөр болон хувирч, ийн өгүүлрүүн:

	— Би Бат гэдэг хүн. Сандаг миний хөвгүүн. Цэрэгт явсан. Гэртээ ирэхээр аймгаас нааш гарсан гэсэн сураг сонсоод, сар гаруй болов, Гарсан нь худал байх гэж санаж явсан. Хөвгүүн минь хэрхсэн бол гэж уйлж:

	 —- Чи миний хүүгийн хань буюу. Энэ хөвгүүн Сандагтай даан ч адилхан гээд дахин дахин уйлахад нь Балжид хамт уйлав. Харин төөрсөөр төрөлдөө гэж хөөрхий өнчирсөн эмэгтэй хадам эцэгтэйгээ учирч зовлонгийн хагасыг гэтлэв.

	Дараа бүлэгт юу болохыг үзээрэй!

	Эцсийн цайллага

	Сандаг явсаар бараг хоёр өртөө холджээ. Унасан морь тарган, хур хүчтэй. Бие том, хөл хөнгөн. Эцэх цуцахыг үл мэднэ. Бас тохсон эмээл хуучин боловч суудал уудам, биед тохиромжтой. Цааш яв явсаар Идэрийн нурууны ихээхэн царамд гарав. Айл амьтан ойр орчинд үгүй. Үүрсэн цахиур буу хорь гаруй сумтай. Өмссөн хувцас хөвөнтэй тэрлэг. Орох оронгүй, шугуйд хонож, шөнө даарч, өдөр нь халууцна. Хааяа бороо орохуйяа нэвт цохигдоно. Нэг гур алж зургаан өдөр шарж идэн, цармын ус уув. Энэ зуур элдвийг бодов. Эргэн тойрон эсэргүү дар үүрлэн, эцэг эх, орон нутгаас холдсон хийгээд эхнэр хүүхэд дайсны гарт үхсэн, амьдыг мэдэхгүй, эр бие ганцаар, эзгүй хээр ингэж амьдрах аргагүй.

	Үргэлжилсэн өндөр нуруунууд, харанхуйлсан ой тайгаар хүрээлэгджээ. Сандаг хэрхвэл зохихыг бодон бодсоор нэг өдөр эрс баатар зориг төрж, аль нэг эсэргүү нарт орж, дотор нь хувьсгалын ажил хийе гэж шийдээд, уулын бэлд бууж, эсэргүү нарыг сурвалжлах болов. Унасан  морь ногоонд цадаж, улам таргална. Санасан газартаа хүрдэг харвасан сум шиг ажгуу. Нэг өртөө хир явав. Тэртээ уулын бэлчир дээр ганц гэр харагдав. Тэнд очвол гадаа нь морь малгүй, ойрд боловч малын бараа үл харагдана, Гэрийн бүрээс хуучин. Нүүгээгүй удсан бололтой. Гэрийн хаяагаар ногоо өндөр ургаж, өмхий шивх ханхална. Гэрийн зүүнээ үстэй дээлээр хучсан хүн хөдөлж, буурал толгой цухуйна. Хааяа ханиалгана. Тавь гаруй настай өвгөн галын захад сууна. Түүнтэй мэндэлж, дараагаар эсэргүү нарыг сураглавал өртөө үл хүрэх Үнэгэн гэдэг газар Самдан хувилгааны шар цэрэг бий гэв. Тэр өвгөн их төлөв томоотой, үнэнч хүн бололтой. Хөвгүүнийг нь шар цэрэг аваачсан, саяхан нэг ирсэн. Чавганц өвчтэй. Хэдэн хоньтой байсан. Маллах хүнгүй чононд хөөгдөөд, ор сураггүй болсон гэж зовсон зүдэрснээ хүүрнэн ярина.

	Аяга хар цай ууж, өнөөх Үнэгэн гэдэг газрыг чиглэн явав. Өндөрлөг нурууны хормойд хөх майхан харагдана. Хүн амьтан хөлхөн, адуу мал үзэгдэх нь лав эсэргүү нар аж. Очвол цахиур буу барьсан цагаан хөдсөн дээлтэй, хар царайтай, сэгсгэр үстэй хархүү:

	— Юун хүн бэ? гэв. Би байна. Намайг танихгүй юу гээд гудиггүй явж, баруун талын уранхай майханд орж, бүгдийг мэндэлж, дараад нь хувилгаан ламд бараалхах зөвшөөрөл гуйлгав. Эсэргүү нар ихэд хардсан байдалтай тал бүрээс нь шахалцан суугаад, амьсгал авхуулахгүй шахам тойрцгоож, нэр цол, нутаг ус, хэрэг учрыг лавлаж ам хэл сугалчих шахав. Удалгүй ламаас дуудлага ирмэгц Сандаг очиж амрыг эрж, харилцан мэндлэлцэв. Самдан хувилгаан царай хар, нүд улаан, нас дөч орчим, үс буурал, толгой халзан, хуучин шар .чисчүү дээл шовгор малгай өмсжээ. Жанжин Дөвжир нуруу навтар, нүд ногоон, царай шар бөгөөд туранхай, нас гуч гарчээ. Сандаг,

	— Миний нэр Батхүү. Нутаг Гичгэнийн голоор гээд хэрэг явдлаа ийн хөөрөв: — Би зэрэг залгамжлах тайж. Эцэг бид хоёр эрх хасагдаж, хөрөнгө хураагдсан. Урьд зүгээс улааны цэрэг өдий төдий ирж явааг сонсож, нутгаас оргож, хуучин төрийг байгуулж буй хувилгаан таны цэрэгт сүсгээр орох гэж ирэв. Өчүүхэн намайг цэрэгтээ багтаана уу? Улааны үндсийг тасалтал амь биеийг хайрлахгүй зүтгэнэ гэв.

	 

	Орчин тойронд оргодлуудын үүр олшроод

	Улаан юм харвал хувьсгал гэж хутгалдаад,

	Хамаг ардыг харгислан дарлаж 

	Хайран хувьсгалчийг яргалаад, 

	Алах, барих дээрэмдэхийн хойноос болсон 

	Араатан чоно шиг эсэргүү нар довтлоод

	Ард түмний төлөөнөө зүтгэсэн баатар хүү гав ганцаар 

	Аюулт дайсны дотор зориглон орсон нь гайхамшигтай. 

	 

	Дөвжир жанжин өөртөө мэдэлгүй бодолтой. Ламын өмнө сөгдөж, юу хэлэхийг нь хүлээнэ. Лам баахан хардсан шинжтэйгээр элдвийг асуух боловч:

	— Чи цэрэгт ороод оргох буюу урвах аваас хүнд яллана. Хэрэв хэлсэн үгэндээ эзэн болох аваас энэ бууны амыг долоож, үүрд буцах няцахгүй гэсэн тангараг өгөх хэрэгтэй гэж хадаг яндар, намируулсан хуучин бярдааныг Сандагийн толгой чиглүүлэн шагайв. Сандаг тосож долоов. Баахан тос амтагдав. Лам бас л шодож үзээд, өлзий тэг гэж байна. Цэрэгт орж болно хэмээн хадаг гаргаж тарнидан, нулимаад хүзүүнд нь уяв. Сандаг цэрэгт орж, тэдний байр байдал зэр зэвсгийг ажиглавал ная орчим Цэрэгтэй, зэвсэг нь гуч гаруй цахиур буу, таван бярдаан, агт морь, алж идэх хонь, үхэр нэлээд аж. Хамт явж хэд хонов. Эсэргүү нар хоршоо дээрэмдэж, шатаах, хүн барьж алах, цэрэг татах, ардын мал хөрөнгийг дээрэмдэх бөгөөд хоршооны эд 6арааг урж тастах, түлэх зэргээр сүйтгэнэ. Сандаг харамсан гашуудаж, үдшийн голсон хоол өглөө олдохгүй гэж цаг төр төвхнөөгүй байтал хайран барааг сүйтгэх нь гарзтай биш үү! Гамтай хадгалбал эцэстээ хэрэгтэй биз ээ гэхэд зарим нь зөвшөөрнө. Зарим нь эсэргүүцэн хараана.

	Нэгэн өдөр сумын захиргааг устгаж, хүн бариулахаар гуч гаруй цэргийг явуулахаар Самдан хувилгаан тушаал гаргав. Хоёр дахь өдрийн үдээс өмнөхөн наран хурц шарж, хүн бүр сэрүүнийг эгээрэн мод хадны сүүдрийг дагана. Тэр өдөр зүүнээс бөөн бараа харагдан торойсон нь нөгөө цэргүүд бололтой. Буу зэвсэг гозолзон, шар улаан, хөх дээлтэй хүмүүс алаглан үзэгдэнэ. Тэдний дотор уйтгарлах аялга сонстон замхрахуйяа улам ширтэн чагнавал «Алсын аян» хэмээх дууг нэг хүн уйтгартай шингэн аялгуугаар эгшиглэх нь баруун бяцхан хийдийн бүрээ бишгүүрийн хөг лүгээ нийлэх нь тэдний дотор ямар нэгэн гашуун бэрхийг хүлээсэн хүн байгаа аж гэж хэнд ч санагдмаар болов. Тэдний ирэхэд залуухан хүн дуулах нь тодорхой мэдэгдэв. Тэрхүү цэргүүд халууцсан, цангасан, ядарсан бололтой, Хүн бүр тэрлэгтэй, хэнхдэг яран сугалдаргалжээ. Морьд ихэд хөлрөн амьсгаадна. Нөгөө нарийн хоолойт залуу хүлэгдэж, хүнд хөтлүүлсэн нь хуучин цагаан нэхий дээл, жижигхэн зэс тогоо ганзагалжээ. Царай бор, нас хорин тав орчим. их л цангасан байдалтай ам нь ангалзан, хамар нь сарталзана. Халууцаж, хиртэй хөлс нь асгаран, нарны гийгүүлэлд гялтганан бөмбөрнө. Мөн үстэй дээл, даалимбан цувцаатай тавь орчим настай, хуучин хэт хутгатай хар хүн бас хүлээстэй байна. Тэднийг тус тус суулгаж, бүх цэргүүдийг цуглуулав. Самдан хувилгаан ийн хэлэв:

	— Энэ хархүү манай хуучин гишүүн хүн. Сая улааныханд газарчилж явсан. Энэ хөгшин хар хүн түүний эцэг. Урьд манай цэргээс оргож яваад хоёул ууланд бүгж манайханд баригдсан бөгөөд улааны тагнуул болох тул та нарын нүдний өмнө алж, та нарыг энэ мэт хэрэг гаргавал энэ хоёр шиг ална. Залуу харыг одоо шөрмөсөлж эхлэх хэрэгтэй гэв.

	Нөгөө залуугийн хүлгийг тайлан хэдэн цэрэг чирч гулдрахуйяа тэр залуу ч ертөнцөөс хагацлаа.

	— Та нар эдэнтэй тэмцээрэй гэж хэлтэл амыг нь атгаж, элс шороо хийж, гэдрэг харуулан хэвтүүлж, таван хүнээр хөл гарыг нь даруулан, жанжин Дөвжир том хутга гаргаж, хоёр булчинг нь огтлохуйяа, зангирсан булчингууд сугаран гарч, газар унаж, цус асгаран чичрэн хөдөлнө. Дараа нь толгойн хуйхыг өвчиж эхлэв. Яс нь гарч. зарим газраа махтай үлдэж, арьсыг ар шилэнд нь үлдээв. Бас л амьд аж. Бүгчимхэн дарагдмал дуугаар муухай бархирна. Хамгийн эцэст өрийг нь хутгалж, өвчүүг нь хадав. Мах нь умран таталдаж хөдлөн, өвчүүний мөгөөрс түжигнэн хадагдана.. Амьсгал хураахуйяа цус нь хутганы ишийг дагаж бургилна. Жанжин Дөвжир гараа оруулж, алим мэт бөмбөрсөн улаан юм суга татан гаргаж ирвээс алганд нь тогтохгүй алдагдан унахуйяа Самдан хувилгаан шүүрэн авч, шар тугийн ишнээс хадгаар оосорлон дүүжилж, цуснаас нь халбагадан авч тургина.

	Эцэг нь хөвгүүнээ харж үл чадан, нүдний нулимс хэлхээ тасралгүй  урсан,

	— Хүүг минь битгий зовоогооч! гэж бархиран орилж газар мөргөх агаад, ухаан алджээ. Эсэргүү нарын зарим нь бас л харж чадахгүй нүд буруулна. Зарим настайчуул нүдэндээ доголон нулимстай их л гашуудан өрөвдөм, зовоолгүй алаасай гэж шивнэлдэнэ. Тэд нар түүний амийг гуйхыг бодовч харанхуй бүдүүлгийн харгайгаар эсэргүү нарын эрхшээлд автагдаж, өөрсдөө алуулах вий гэж айн зүрхшээнэ. Зарим нь зогсож сонирхон харалцана. Түдэлгүй өвгөнийг алах болов. Цэргүүдээс нэг настай өвгөн алахаас илүү ял хүн төрөлхтөнд үгүй шүү. Алаг үрээ алуулсан энэ өвгөн амьд яваад яах вэ, Албал зовоолгүй алах хэрэгтэй. Эсвэл тавих хэрэгтэй гэсэнд Самдан хувилгаан уурсан,

	— Улааныхныг хамгаална уу чи. Заавал ална. Буудаж болохгүй. Сумаа гамнаж хоолойг нь огтолбол зохино хэмээмэгц жанжин Дөвжир зөвшөөрөн гүйцэтгэхүйд өвгөн урьд ухаан алдаж унасан хэвээр байна. Харин хоолойг нь огтлоход нэг их шүүрс алдаж, дахиад хэдэнтээ урт амьсгал татан хэржигнэн дуугарч, хүрэн хар цус горхилон урссаар эцэслэв.

	Сандаг эдний бузар булай яргалал байдлыг жигшиж, улам хорсол төрж занана. Өнгөндөө гэмгүй хүн болж итгэл олж аваад, хэргээ бүтээх бодлого агуулж, их л идэвхтэй явах болов. Хэдэн хоногийн дараа нэг өдөр жанжин лам нараас Сандагийг дуудуулав. Сандаг очиж сөгдөн ёсолж хариу хүлээв. Дүвчин лам Самдан ийн хэлэв:

	— Чи бичиг мэдэх хүн тул манай шар цэргийн салбар яамны бичээч болох хэрэгтэй гэж тушаав. Сандаг үг өгүүлэлгүй хүлээж аваад газар орны байдал, зам боомт, уул, ус, айл амьтан зэргийг бүрэн мэдэж тодорхойлон, зураг тэмдэг сэлтийг үйлдэж, хаашаа одовч ойр орчиндоо төөрч эргэлзэхгүй болов. Улмаар эсэргүү нарын цэргийн хүчнийг сурвалжлан мэдэж аваад дарга жанжин лам нарт ийн айлтгав.

	— Нүхтийн хүрээнээ буй манай, талын цэргийн жанжин Жимбэ дүвчин лам Дамдиныг урьж цайлах ялдамд ажил ярьж, санал хүчийг нэгтгэвэл ямар гэв. Тэд нар даруй зөвлөлдөж агаад, их л баяртайгаар зөвшөөрмөгц Сандаг тусгайлан бичиг үйлдэж гарын үсэг зуруулан, хоёр цэрэгт авхуулан явуулж, хариу хүлээх зуур өмнө зүгээс юүдэнтэй цув ганзагалсан, хөлөрсөн морьтой холын бодолтой хүн ирж өврөөс үс, унгас хир буртаг болсон алчуураас нэг бичиг гаргаж, жанжин лам хоёрт гардан барив. Тэд бичиг үл мэдэх тул Сандагт шилжүүлэв. Үзвэл түүнд дурдсан нь: Сандагийг оргож одсоныг тодорхойлон, олж алах хүнд хорин адуу, зуун хонь шагнах ба дайралдсан газар нь өчиггүй алах хэмээн зарлаж зүс байдал, хувцас хунарыг сүүлд нь жагсааж, нөгөө жанжин Далхжав гарын үсэг зурсан байжээ. Сандаг түүнийг үзээд инээд хүрэв. Хүргэж ирсэн хүнийг түр гадаалуулж жанжин ба лам нартаа ийн үсэглэв:

	— Энэ бичигт улааны цэрэг маш олон ирж буй ба манай Тариат саяхан улаан цэрэгт цохигдов. Сэрэмжтэй явах хэрэгтэй. Зорьсон хэрэг бүтэх эсэх хэцүү байна гэж зарласан жанжин Далхжавын бичиг гэв. Лам нэлээд юм бодож агаад ийн хэлэв:

	— Шашин бурхандаа залбирч, шар цэргээ олшруулж, Шамбалын дайнаа түргэлэх аваас дээр тэнгэр, дэргэд бурхан, тэртээд Банчин богд япон цэрэг харж байна. Хичээж базаахаа мэдэгдсэн хариу явуулъя хэмээмэгц Сандаг өнгөндөө зөвшөөрсөн мэт хүлээж, далдуур ийн бичив. «Сандаг гэдэг хүн саяхан улаан цэрэгтэй нийлсэн гэж сонстов. Лав бидний гараас гарсан бололтой» гэсэн хариу өгч буцаав.

	Уригдсан жанжин лам нарыг зочлохоор хуарангаас нэлээд идээ тэргүүтнийг бэлтгүүлэн хүлээж байтал дөрвөн хүн ирэв. Хоёр нь зарлага. Нөгөөх нь дүвчин Дамдин, бие бүдүүн, царай хөх. Нас дөч гаруй. Нүдний нь харц ширүүн бөгөөд хялар. Нэлээд эрэлхэг байдалтай агаад шинэхэн чисчүү дээл өмсөж, хадаг яндар болсон бярдаан буу үүрч, нагаан буу зүүж, сум бүсэлжээ. Жанжин Жинбэ нас дөч орчим. Гэдэс ёлхгор. Гэзэг буурал. Хуучин цагаан чисчүү дээл өмсөж, мөнгөн хэт хутгатай. Бярдаан буу үүрч, маузер зүүжээ. Эднийг тусгайлан бэлтгэсэн майханд буулгаж, Сандаг жанжныгаа төлөөлөн цэргүүдэд ийн ,тушаал өгөв.

	— Энэ майханд бидний зөвшөөрөлгүйгээр хэрхэвч очиж үл болно гэв. Цайллага эхлэв. Жанжин лам нар ба Самдан лам дар эх нарын хамтаар урт насалж, удаан жаргахын учир төрөө байгуулах, хувьсгалт төрийг устгах гэж ерөөл тавилцан, хувьсгалч нарыг хорьж зогсоогоод, архи өгсөөр цөмийг унагав. Наран мөрөөдөн азарган ноход шиг хэрэлдэж эхлэв. Сандаг өвчсөн, огтолсон, шарсан, шөрмөсөлсөн зэргийгээ ярилцаж, ууж наргисаар наран орой болов. Эхнэр эмс цөм согтууран унацгаав. Нөгөө дөрөв нь эмст тачаахыг ч жаргаж, үдшийн бүрий болов. Сандаг тэдний зэр зэвсгийг салган авч, нөгөө дөрвийг дор нь алаад, цэргүүдийн зүг толгой дээгүүр нь хэд хий буудаад давхиж очвол ихээхэн үймэлдэж:

	— За болохоо байлаа. Наана, цаана. Улаантан ирлээ гэлцэж байна. Сандаг ийн хашхиран хэлэв.

	— Эргэн тойрон улаан цэрэг бүсэлжээ. Сая биднийг буудав. Та нар зугтаж амь гарахыг бод! Ер нь ард хүн ард хүнээ хайрлагтун. Гэр гэртээ харьцгаа! гэв. Цэргүүд цөм баярлан. Сандагийг сайшаан магтаж, уяанаас суларсан нохой мэт хоёр, гурав, дөрөв, тавуул тал бүр тархан явцгаав. Сандаг майханд орж, ламын дээл хувцас тэргүүтнийг шуумаазын хамт авч одов.

	Дараа юу болохыг үзээрэй!

	Хутганы ирэн дээр

	Сандаг Хөвсгөлийн нутаг Сангийн далай оржээ. Дараа авахаар олдохуйц содон газраа зарим буугаа булж, ганц маузер, хэдэн сумтай үлдээж, эсэргүү нараас болгоомжлон, нөгөө лам хувцсаа өмсөж, хотгойд айлуудаар хэсүүчилж, Тариатын хүрээ шатаагдаж, орох оронгүй болоод, мөргөл хийхээр гарсан. Жалханзын хүрээ орохоор яваа гэх зэргээр ярина. Нутгийн айлууд ихэнх амь дүрвэж нүүсэн. Эр хүн бараггүй эсэргүүгийн цэрэгт явсан, өдий төдий хонов гэж өгүүлсэн, гасалсан, өнчирсөн, зовнисон өвгөд эмгэд үлдээд, зарим нь өвөлжөөндөө өтөг шороондоо дарагдаж, нооролдон сууна. Улааны ба эсэргүүгийн цэргийг сураглавал Булнайн нуруунд дүвчин Шагдар, жанжин Жамсран нарын шар цэрэг, улааны цэрэг гэвэл Баярын отряд гэдэг мөн нуурын орчим тус тус бий гэх бөгөөд Сандаг хэд хоног турш явсаар Булнайн нуруунаа ойрхон хүрч, Шагдар дүвчин, жанжин Жамсрангийн цэрэг хоёр өртөө, Баярын отряд бүтэн өртөөний тэртээ гэж сонсов. Сандаг өөрийн цэрэгт ойртсондоо баярлан, очихыг хүсэн яарч, айл хэсэхийг хязгаарлан, уул нуруу ой хөвчийг бараадан явав. Нэг өдөр Булнайн нурууны үргэлжлэл болох өндөр уулын царамд орж, морийг амраан идээшлүүлж, өндөр хаднаас буух хүрхрээний ус ууж, үдийн халууныг өнгөрөхийг хүлээн хадны сүүдэрт сэрүүцэн, хэвтэж, агшин зуур зүүрмэглэх үес идэшлэж байгаа морь нь тургиж, чихээ сэртэлзүүлэн ийш тийш харахуйяа хэдэн морьтон дэргэд айсуй. Эд нар эсэргүү нар бололтой. Бороохой шийдэм барьж, цагаан зангиа зүүсэн, лам, нар нийлсэн хорин хүн аж. Тэд дээгүүр доогуур шагайлцаж, хаа хүрэх, нэр нутаг зэргийг ам амандаа асуув. Урьд ёсоор учир явдлаа хэлэв.

	Чамайг аваачна гэж мордуулан, битүү ойн нарийхан зөргөөр хөтлөн явав. Нэгэн халз чөлөөнд задгай гал түлж, утаа манаруулсан олон хүн үймэлдэнэ. Тэдний дэргэд Сандагийг мориноос буулгав. Сандаг тэр даруй жанжин ламтай уулзахыг хүсэв. Шагдар дүвчин үл зөвшөөрөн ийн хэлэв:

	— Шамбалын дайныг шигимүнийн шашин тэргүүлж, шар хар олныг дагуулан үүсгэх түүхтэй. Чамайг явуулахгүй. Цэрэгт оруулна гэж настайвтар хар хүнд тушаал өгөв. Тэр хүн:

	— Манай лам цэрэг болсон гэв. Сандаг хэрхэн мултарч гарахыг бодож суух зуур настай хоёр цэрэг ийн ярилцав:

	— Бат баяжих нь. Хорин адуу, зуун хонь гэдэг чинь их олз шүү. Нөгөөдөх нь:

	— Сандагийн шагнал уу?

	— Тийм тийм. Сандаг хажуугаас нь

	— Юун хүний шагнал вэ? Тэд:

	— Сандаг гэж улаантны оргодол. Урд Чулуутын голын хүн. Өчиггүй алуулах ялтай юм гэнэ. Өр нэхэж яваа гэж өмнө зүгээс баригдаж ирээд өчигдөр алуулсан. Түүнийг барьсан хүн шагнал авах юм байх гэв. Сандаг:

	— Их хүн байх нь гэж хэлээд дотроо ийн сэтгэв: «Намайг гэж эндүүрэн нэр нутаг нийлэх гэмгүй нэгийг алснаас зайлахгүй» гэж өрөвдөн гашуудаж, хэрэв би танигдах ахул алуулах ялыг авралгүй үзэх аж» хэмээн сэтгэж, тэндээ хоноглож байтал Баярын отряд баруун давааны цаана ирсэн гэж шуугилдан, сор, догжир шатааж баахан гүрэмдэж агаад баруун тийш нүүж, бяцхан хийдийн дэргэд буув. Өнөөдөр байлдана гэж бороохой, шийдмээ тарнидан элдэв болцгооно. Ихэнх нь айсан, цочсон, ар гэр, амраг саднаа хүсэн, уйтгарлаж шаналан, хэн хүн өндөр дуугаар хашхирсан ч айн бөмбөгнөнө. Үргэж жигшсэн мал мэт сэртэлзэн, ер тогтворгүй аж. Халуун зун хар цай ууж, үстэй дээл өмсөн, ядарч зүдэрснийг нь өгүүлшгүй. «Ялангуяа түрүүчийн байлдаан» гэж их ярилцана. Улаан цэрэг зэр зэвсэг тун их хэцүү гэж Сандагт нэг өвгөн цэрэг ярив. Их бууны дуу газар донсолгон, газар доргиулан, түн хийж дуугаран пүс хийтэл тэсэрч, харанхуй утаа, тал цахилгаан манаруулан, пулемётууд тттр-таррр хийж, сум нь шуурга мэт зай завсаргүй шидлээд, винтов тас няс сум шунгинаад, сэлэм гялалзан, ура хашхирах нь зүрх дэлбэлэх шахна. Ийм зэвсэгтэй бид тийм зэвсэг хүчинтэй яаж байлдах юм бэ... гэж толгой сэгсрэн ярилцана. Жанжин Жамсран гэгчийг сураглавал саяын тулалдаанд шархтаад, гэртээ хүргэгдэж харьсан. Орны нь жанжин ирэх гэнэ гэж тэр өвгөн ч бусад нь ч нэлэнхийдээ ярилцана. Гэтэл үдийн өмнөхөн өмнө зүгээс гурван хүн ирж, Шагдар дүвчний майханд оров. Шагдар цэргүүд ба лам нар зэргээр орцгоов. Тэд нарын ярих нь:

	— Энэ хүн манай шинэ жанжин болох гэнэ. Энэ хавар жанжин байгаад, улаантанд дийлдэн оргож гарсан хүн гэлцэв. Удалгүй нөгөө жанжин цэргүүдийг үзэх болов. Цэргүүд жагсахаар үймэлдэв. Лам нарыг нэг дор цуглуулж, бараг гуч орчим хүн болов. Сандагийг ламын талд хамаатуулав. Лам нар тэргүүнд жагссан тул нөгөө жанжин лам нарын дэргэд ирэв. Сандаг ажвал нөгөө жанжин Далхжав мөн аж. Үс өрвөсхийж, зүрх булгилан, гарцаагүй үхэх цаг болов гэж нүүр буруулан зогсож байтал Далхжав таньж, цэргийг үзэхээ больж:

	— Энэ дайсныг харав уу? Нөгөө Сандаг чинь энэ! Та нар буруу хүнийг алжээ гээд Сандагийг тархи толгойгүй жанчиж өшиглөн аваачиж, шоронд хийлгэхээр буутай гурван цэргээр туулган сумын дарга, нам, эвлэлийн үүрийн дарга нарыг хорьсон гэх хийдийн доторх бяцхан байшингийн зүг аваачив. Бяцхан хийдийн дунд цав цагаан дуган, түүний өндөрлөг цамхагт алтан ганжир гялбалзан нарны гийгүүлэл сацран, сацрах нь авралын орон хэмээн сүсэгтэй аваас биширмээр боловч үнэн чанартаа үхлийн өмхий нүх, харгисуудын харанхуй шорон байжээ. Сандаг эргэж харвал эсэргүү нар майхандаа орсон бололтой харагдана. Тууж яваа гуравт элдэв учрыг ятган хэлж, тавихыг гуйв. Тэд нар дуугүй яв гэж бууны бөгсөөр ёвров. Дахин үг хэлэлтгүй явж, гэнэт эргэн нэгийг нь түлхэж, бууг нь булаан автал нөгөө хоёр нь зугтав. Хоёулыг нь буудаж унагаад, зүүн хойд мод руу гүйтэл эсэргүү нар мэдэж хашхиралдан ирэхэд нь буудах гэтэл нэг ч сумгүй тул бууг өмнөөс :нь чулуудан, гараа зангидан зогсож,

	— Би хэдэн үг хэлье. Та нар монголын ард. Монгол хүнээ хайрлах хэрэгтэй. Дайсантай тэмцэх хэрэгтэй. Ардын засаг бол та нарын засаг шүү. Энэ эсэргүү  нар манай үр хүүхэд улаан цэрэгтэй байлдуулж алалцах гэж байна. Та нар тарж, гэр гэртээ харих хэрэгтэй. Та нарыг зовоох харгис засгаа байгуулах гэж байна. Жанжин лам нарыг баривчлах хэрэгтэй. За та нар намайг барьж албал алсугай гэв. Тэд нар их л гайхалцаж «Энэ үнэхээр зүрхтэй эр. Үүн шиг ховорхон байх» гэж шагшин магтаж, тэр даруйдаа халдан барих хүн олдсонгүй. Бие биеийнхээ ард орж, түлхэлдэнэ. Гэтэл учир мэдэхгүй улайрсан чоно шиг хэдэн яргачид дайран орж, цохиж унагаагаад, нөгөө байшингийн зүг сураар бүснээс нь оосорлон мориор чирч одов. Сандаг чирэгдэн хатуу газар цохигдож, хэгзлэгдэн, цус нөж цувруулан, нягт ургасан ногоон дундуур зам татуулан явж, нөгөө байшинд хоёр гурван давхар манаагаар бүслэн харгалзуулав. Сандаг нэлээд удсаны эцэст ухаан орж, биеийг хөдөлгөж үзэхүл сул бололтой. Харанхуй байшинд гав ганцаар. Ажвал жасын хогшил хураах байшин аж. Бүдүүн гуалингаар барьсан эвдэршгүй бөх бат бөгөөд хэрхэвч тарах аргагүй тул хэзээ алах бол гэж үхлийг хүлээсэн боловч зориг няцалгүй, эсэргүү нарыг улам улам занана. Жижигхэн цонх. Түүгээр нарны гэрэл тусч байшингийн баруун хананд гийгүүлнэ. Шал дээрх хог дотроос мөсөн хужрын хэсэг хэлтэрхий олж, байшингийн хананд «Эсэргүү нар сөнөтүгэй! Би монголын ард түмний төлөө амь алдахаас айхгүй» гэж бичив. Эсэргүү нар Сандагийг хэрхэн алахыг зөвшин цэргүүдийг хуралдуулбал ихэнх нь санал гаргасангүй тул жанжин лам уурлаж, өөрсдөө хэлэлцэж, шөрмөсөлж өвчих ба зүрхийг нь сугалж алахаар тогтов. Ногоон Тогтох зэрэг танхай балмад зэрлэг яргачин нарыг дуудуулан даалгажээ. Тэд нар нь тэр үдэш хутга билүүдэж, давшлан байжээ. Түдэлгүй түлхүүр хажигнуулж, цоожийг тайлав. Сандаг одоо л алуулах боллоо гэж шийджээ. Гэтэл жанжин Далхжав орж ирээд лаа асааж, Сандагийн бичсэн урлаг үзэж, харан занаж:

	— Миний гарт үхэх цаг чинь гарцаагүй болсон. Чамайг маргааш өглөө ингэж ална гэж нөгөө яргалах төлөвлөгөөгөө хэлэв. Сандаг өөдөөс нь инээмсэглэж агаад гэнэт босон харайж, жанжин Далхжавыг багалзуурдан, татсанд гар нь нойтон болж нэг юм атгад нь ирэх шиг болов. Харвал цагаан мөгөөрсийг нь салам татжээ. Жанжин Далхжав гэдрэг унав. Сандаг хаалгыг дотроос нь түгжин Далхжавын хувцсыг тайлж өөрөө өмсөөд, муу дээлээрээ Далхжавын хүүрийг бүтээгээд, хаалгыг цоожлов. Гарвал манаач нар ер ажигласангүй. Далхжавын уяатай морийг унаж, түүнийг дуурайн сөөнгө хоолойгоор манаач нарт:

	— Баруун байшинд буй улааныхныг гаргасугай! Би аваачиж ална гэв. Манаач нар үг дуугүй гүйцэтгэв. Тэдгээр хоригдогсод нь дээр өгүүлсэн тэр нутгийн хувьсгалч ажилчин ба бас бус хүмүүс байлаа. Сандаг түргэн яв гэж шогшуулж, нэлээд зайтай очиж, нэгэн гүн жалганд хүрэв. Тэд нар Сандагийг алах яргачин гэж санаснаас биш аврах хувьсгалч гэж мэдсэнгүй. Зарим нь үхлийн зовлонг тоочиж амь гуйна. Зарим нь бидний хувьсгалч нарыг дуусгаж чадахгүй! Та нараас амь гуйхгүй гэж эсэргүүцэн хараах зориг зүрхтэн ч байна, Сандаг морин дээрээс толгой бөхийн ийн хэлэв:

	— Би та нарыг алахгүй. Би Сандаг гэдэг хүн. Та нарын нөхөр шүү. Та нар улаантны отрядтай нийлж хамт явах хэрэгтэй. Дараа баяртай! гээд эсэргүү нарыг ялан дийлж, хутганы ирэн дээрээс мултран гарав. Эсэргүү нар жанжнаа манаа эргэсэн буюу гээд ямар ч хардлага сэжиг төрсөнгүй. Харин Сандагийг хурдан яргалахыг хүсэж зүүдлэн унтжээ.

	Өглөө үзвэл жанжин Далхжавыг хэрхсэнийг мэдсэнгүй. Манаач нараас асуувал урьд шөнийн явдлыг хэлжээ. Сандагийг алахаар яргачин нар байшинг нээх гэвэл түлхүүргүй тул цоожийг нь эвдлэн оров. Шал дээр нөж бүрэлдсэнийг үзээд, Сандагийн шарх хүндэрч үхсэн аж. Зовоож алах гэсэн юм сан хэмээн шагшралцаж, дээлийг нь сөхөж үзэхэд Далхжавын хүүр аж. Сандагийн явдлыг сайн мэдэж, хараал тавин зүхэж, газар дэвслэн тэмүүлцгээж, зүг бүрд цэргүүдийг хуваарилан мордуулжээ. Сандаг Баярын отрядын байсан Баруун даваа гэдэг газрыг урьд мэдсэн тул үүр хаяарах сацуу мөн даваанаа гарав. Бэлд үргэлжилсэн их бараа агаарын зэрэглээнд өндөрлөгөөр цамхаглан харагдах нь Баярын отряд болов уу гэж баярлан, цааш явтал наран мандаж, хуягт машинуудыг хурцаар гийгүүлгэн туяарч, өндөр мандсан улаан туг салхинаа алгуурхан намилзан хийсэж, идэр цэргүүдийн жад сэлмүүд гялалзан, эгнээ эгнээгээр ярс ярс алхлан үзэгдээд, ардын цэргийн бүрээ алсын уулнаа цуурайлан сонстохуйд Сандагийн сэтгэл хөдөлж, баярлан давхина. Эргэж харвал эсэргүү нар нэхэн хөөж, муухай муухай хашхиралдан үзэгдэхүйеэ нисэх мэт довтлон, улаан цэргийн  байранд хүрэв.

	Эцэг Бат, хайрт эхнэр Балжид нь Сандагийг таньж гүйлдэн ирцгээж, нүд, дүүрэн нулимс бүрхэж, хоолой нь зангиран, үг хэлж чадахгүй ухаан алдан, унаж, эцэг хөвгүүн, янаг амрагийн гайхамшигт учрал болцгоов. Тэгээд отрядын дарга нарт учир явдлаа тоочив. Тэд маш их сонирхон, гайхалцаж, хүндэтгэн хүлээж авав. Эсэргүү нар Сандагийг хөөсөөр улаан цэрэгтэй тулгарч, хэрэг бүтсэнгүй хоосон хоцров. Энэ сацуу хувьсгалт улаан цэргийн галт зэвсэг нижигнэн, хөдлөхүйеэ эсэргүү нарын зүрх хагарч, цөс цалгилав.

ШИРБАЗАРЫН СОДНОМДОРЖ 
(1912—1938) 

	 

	Архангай аймгийн Цэнгэл сумын нутаг Тамирын голын малчин Цэвэгмидийн хүү бөгөөд нялхдаа Ширбазарынд үрчлэгдэж, нутгийн бичигтнээр заалгаж бичиг сурч, баг, сумын бичээч болж улмаар залуучуудын байгууллагад ажиллаж явлаа. 20 настайдаа Содном, Өлзийбатын отрядад багтан эсэргүү бослогынхонтой эрэгчин эмэгчинээ үзэлцэж явсны учир цэргийн гавьяаны нэгдүгээр зэргийн одонгоор шагнуулжээ. Тэр нь МХЗЭ-ийн Төв Хорооны нарийн бичгийн дарга байхдаа уран зохиолч нарын бүлгэмд хичээллэж, шүлэг зохиол бичиж байжээ. Түүний туурвисан тууж, өгүүллэгүүд нь чамбай билээ. «Баатарлаг тэмцэл» хэмээх тууж нь 1936 онд тусгай ном болон хэвлэгджээ. 1938 онд баривчлагдан тамлуулж байхдаа шоронгийн хананд цусаараа «Чойбалсан, Лувсаншарав нар сөнөтүгэй!» гэж бичиж байсан гэсэн яриа бий.

